
IQTISODIY TADQIQOTLARDA SO‘ROV 
O‘TKAZISH METODI VA UNING ANKETA 

HAMDA INTERVYU SHAKLLARINI QO‘LLASH 
MASALALARI

Dusmuratov Radjapbay Davlatbayevich
Alfraganus universiteti nodavlat oliy taʼlim tashkiloti

Iqtisidiyot fakulteti, “Moliya” kafedrasi professori,
i.f.d. Email:dusmuratov62@mail.ru

Annotatsiya. Maqolada iqtisodiy tadqiqotlarning muhim empirik metodlaridan biri sifatida so‘rov metodining mazmun-
mohiyati, ahamiyati va turkumlari ochib berilgan. Xususan, iqtisodiyotda so‘rov metodining shakllari hisoblangan anketa 
va intervyu metodlarining mazmuni, qo‘llanilish sohalari, afzalliklari va kamchiliklari yoritilgan. Xulosa o‘rnida anketa va 
intervyu metodlarining ta’riflanishiga mualliflik yondashuvi keltirilgan, ularni iqtisodiy tadqiqotlarda qo‘llashning ahamiyati 
hamda zarurati asoslangan.

Kalit so‘zlar: empirik iqtisodiy tadqiqotlar, kuzatish, so‘rov, iqtisodiy so‘rov, iqtisodiy intervyu, respondent, chuqurlashtirilgan 
intervyular, anketa, marketing tadqiqotlari.

Abstract. This article examines the essence, significance, and classification of the survey method as one of the key 
empirical approaches in economic research. In particular, it highlights the content, fields of application, advantages, 
and limitations of questionnaires and interviews as principal forms of economic surveys. In conclusion, the author 
proposes refined definitions of questionnaire-based and interview-based methods, and substantiates their importance 
and necessity in economic research.

Keywords: empirical economic research, observation, survey, economic survey, economic interview, respondent, in-depth 
interview, questionnaire, marketing research.

Аннотация. В статье расскрыти сущность, значение и классификация метода опроса как одним из важных 
эмпирических методов экономических исследований. В частности, освещены содержание, области применения, 
преимущества и недостатки методов анкетирование и интервьюрование, являющиеся формами экономического 
опроса. В качестве заключение представлен авторский подход определениям методов анкетирование и 
интервьюрование, обоснованы значение и необходимость применения их в экономических исследованиях.

Ключевые слова: эмпирические экономические исследования, наблюдение, опрос, экономический опрос, 
экономический интервью, респондент, углубленный интервью, анкета, маркетинговые исследования.

K I R I S H 
O‘zbekiston Respublikasi Prezidenti tomonidan: “Bir haqiqat hammamizga ma’lum: ilm va izlanish 

bo‘lmagan joyda hech qanday rivojlanish, yuksalish va umuman, biror-bir sohaning kelajagi bo‘lmaydi”, deb 
alohida ta’kidlandi [1].

So‘rov verbal kuzatishning muhim turlaridan biri hisoblanadi. Ammo bu metod birinchi marta sotsiologlar 
va psixologlar tomonidan ishlab chiqilgan bo‘lib, o‘tgan asrning 50-60-yillarida yoppasiga qo‘llanila boshlagan. 
Shuningdek, test, eksperiment va boshqa metodlar bilan bir qatorda iqtisodiy sotsiologiya va psixologiyada 
ham qo‘llanila boshlagan.

“So‘rov – sotsiologik tadqiqotlarda qo‘llaniladigan dastlabki axborot yig‘ish usuli”. Ushbu tushunchaga 
qomusiy manbalarda batafsilroq ta’rif keltirilgan. Xususan, “So‘rov – sotsiologik tadqiqotlarda qo‘llaniladigan 

dastlabki axborot yig‘ish usuli. So‘rov yordamida o‘rganilayotgan obyekt to‘g‘risida empirik ma’lumotlar 
to‘planadi”.

Bu tushunchaga Yu.M. Reznik tomonidan batafsilroq ta’rif berilgan: “So‘rov – tadqiqotchining respondentlar 
bilan bevosita yoki bilvosita ta’sirida verbal (yozma yoki og‘zaki) axborotlarni maxsus hujjatlar yordamida 
savollarga berilgan javoblarni ro‘yxatga olish shaklida to‘plash uslubi”.

Shu o‘rinda iqtisodiy tadqiqotlarda so‘rov o‘tkazish metodining imkoniyatlari xususida V.A. Yadovning fikrlarini 
keltiramiz: “Ushbu metodni qo‘llash san’ati aynan nima to‘g‘risida so‘rash, qanday so‘rash, qanday savollar berish 
va nihoyat, olingan javoblar to‘g‘riligiga qanday ishonch hosil qilishni bilishdan iborat. Kimlardan so‘rov o‘tkazish, 
suhbatni qayerda o‘tkazish, ma’lumotlarga qanday ishlov berish va so‘rov o‘tkazmasdan ham ushbu narsalarni 
bilish mumkinmi degan yana bir qancha boshqa shartlarni qo‘shib, ushbu metodning imkoniyatlari to‘g‘risida 
ko‘proq yoki kamroq to‘la tasavvurga ega bo‘lamiz”.

Shunday qilib, ushbu metod juda oddiy bo‘lib ko‘rinishiga qaramasdan, undan sotsiologiya bo‘yicha maxsus 
ma’lumotga ega odamgina samarali foydalana olishi mumkin. Shu bois, sotsiologiyani yaxshi bilmaydigan 
iqtisodchilarga sotsiologik tadqiqotlar metodologiyasi bo‘yicha o‘quv qo‘llanmalarini o‘zlashtirish tavsiya etiladi.

M A V Z U G A  O I D  A D A B I Y O T L A R  S H A R H I
Mazkur mavzuni nazariy va metodologik jihatdan asoslashda, avvalo, tushunchaviy apparatni aniqlashtirish 

muhim ahamiyat kasb etadi. Shu nuqtayi nazardan, Oʻzbek tilining izohli lugʻati (2004, 3-jild; 2006, 1-jild)da berilgan 
atamalar talqini ilmiy kategoriyalarni semantik jihatdan aniqlashtirishga xizmat qiladi. Unda ijtimoiy, iqtisodiy va 
nazariy tushunchalarning mazmuni izchil sharhlanib, ularning qo‘llanish doirasi ochib berilgan. Bu manbalar 
tadqiqot terminologiyasini birxillashtirish hamda asosiy kategoriyalarni izchil qo‘llash imkonini beradi.

Shuningdek, Oʻzbekiston milliy ensiklopediyasi (2004, 4-, 8-jildlar) ijtimoiy jarayonlar, metodlar va nazariy 
konsepsiyalar haqida umumlashtirilgan, tizimli ma’lumotlarni taqdim etadi. Ensiklopedik manbalar tadqiqot 
obyektining tarixiy shakllanishi, uning ilmiy talqinlari hamda fanlararo yondashuvlar doirasidagi o‘rnini aniqlashga 
yordam beradi. Bu esa mavzuni keng ijtimoiy va ilmiy kontekstda ko‘rib chiqish imkonini yaratadi.

Nazariy-metodologik asoslarni shakllantirishda Yu.M. Reznikning “Введение в социальную теорию. 
Социальная эпистемология” (1999) asari alohida ahamiyatga ega. Muallif ijtimoiy bilishning epistemologik 
asoslarini tahlil qilib, ijtimoiy haqiqatni anglash jarayonida subyekt va obyekt o‘rtasidagi murakkab o‘zaro ta’sirni 
ochib beradi. Rеznikning qarashlari tadqiqotning nazariy asoslarini mustahkamlash, ijtimoiy voqelikni talqin qilishda 
konseptual yondashuvni belgilashda muhim metodologik tayanch vazifasini bajaradi.

V.A. Yadov “Стратегия социологического исследования” (2000) asarida ijtimoiy tadqiqotning tavsiflash, 
tushuntirish va anglash bosqichlarini tizimli ravishda yoritadi. Muallif empirik ma’lumotlarni yig‘ish, ularni 
interpretatsiya qilish hamda nazariy umumlashtirish jarayonlarini izchil asoslab beradi. Yadov konsepsiyasi tadqiqot 
strategiyasini ishlab chiqishda, metodlar uyg‘unligini ta’minlashda va ilmiy xulosalarning ishonchliligini oshirishda 
muhim nazariy asos bo‘lib xizmat qiladi.

Empirik tadqiqot metodlari nuqtayi nazaridan S.A. Belanovskiy intervyu metodini iqtisodiy jarayonlarni 
oʻrganishda samarali vosita sifatida asoslaydi. U intervyu jarayonining strukturasi, savollarni tuzish tamoyillari 
hamda respondent bilan muloqot strategiyalarini batafsil tahlil qiladi. Bu yondashuv iqtisodiy va ijtimoiy jarayonlarni 
chuqurroq anglash, sifat jihatidan boy maʻlumotlarni olish hamda ularni kontekstual tahlil qilish imkonini beradi.

Umuman olganda, yuqoridagi manbalar mavzuning tushunchaviy, nazariy va metodologik asoslarini 
shakllantirishda o‘zaro uyg‘unlikda xizmat qiladi. Izohli lug‘atlar va ensiklopedik manbalar kategoriyalarni 
aniqlashtirsa, Rеznik va Yadovning nazariy ishlari tadqiqotning konseptual asosini belgilaydi, Belanovskiy esa 
empirik metodlar orqali nazariy qarashlarni amaliy tekshirish imkonini beradi. Natijada, mazkur adabiyotlar 
majmuasi tadqiqotni ilmiy jihatdan asoslash va kompleks yondashuvni ta’minlash uchun zarur metodologik 
platformani shakllantiradi.

T A D Q I Q O T  M E T O D O L O G I YA S I
Tadqiqot jarayonida avvalo umumiy metodologik asos sifatida dialektika, ilmiy tafakkur, analiz va sintez, 

induksiya va deduksiya, induktiv-deduktiv, abstrakt-mantiqiy metodlar, qiyoslash kabi nazariy umumilmiy 
metodlardan foydalanildi. Umumilmiy empirik metodlardan esa ilmiy va qomusiy manbalarni sharhlash, 
kuzatish va retrospektiv tahlil usullari qo‘llanildi.

T A H L I L  V A  N A T I J A L A R 
Iqtisodiy tadqiqotlar uchun so‘rovning bir qancha asosiy turlari mavjud, fikrimizcha, ulardan ikkitasi — 

iqtisodiy intervyu va iqtisodiy anketa muhim ahamiyatga ega (1-rasm).

1-rasm. Iqtisodiy soʻrov metodining turumlanishi1

Intervyu, aniqrog‘i iqtisodiy intervyu tushunchasining ma’nosi va xususiyatlari to‘g‘risida. “Intervyu (ing. 
interview – uchrashuv) – publitsistika janri. Jurnalistning bir yoki bir necha shaxs bilan dolzarb masalalar 
yuzasidan suhbati. Ikki turga bo‘linadi: intervyu-xabar asosan axborot yetkazish maqsadida o‘tkaziladi; intervyu-
tahlilda muhim voqea, hodisa va hujjatlar sharhlab beriladi”2. Ushbu izoh iqtisodiy tadqiqotlar metodologiyasida 
so‘rovning bir turi sifatida intervyuning mazmunini to‘liq ochib bermaydi. Shuning uchun uni batafsilroq 
tavsiflashga harakat qildik.

Umuman olganda, intervyu – bu og‘zaki so‘rov o‘tkazish metodi bo‘lib, tadqiqotchining respondent bilan 
maxsus suhbati (shaklga keltirilgan yoki erkin) tarzda o‘tkaziladi. Iqtisodiy intervyu – bu tadqiqotchining 
qandaydir axborotlar va ma’lumotlarga ega bo‘lish maqsadida respondent bilan maxsus shaklga keltirilgan yoki 
oddiy erkin ko‘rinishda suhbat o‘tkazishi.

Iqtisodiy intervyu quyidagi maqsadlarda qo‘llaniladi:
Noyob axborotlarni olish: ochiq manbalarda aks ettirilmagan, ko‘zga tashlanmaydigan ehtiyojlar va istaklar, 

iste’molchilarning istak-xohishlari to‘g‘risidagi eksklyuziv ma’lumotlarni olish imkoni bo‘ladi.
Iste’molchilarning xulq-atvorlarini tadqiq qilish: iste’molchilar va tadbirkorlarning miqdor jihatdan o‘lchash 

qiyin bo‘lgan mayl-istaklarini hamda murakkab iqtisodiy hodisalarni, xususan, iste’molchilarning tovar, ish va 
xizmatlarni qanday qabul qilishlarini, ularda mahsulotlar bilan bog‘liq qanday muammolar borligini va ular 
nimani o‘zgartirishni xohlayotganliklarini o‘rganishga yordam beradi (CustDev, User Research).

Strategiyalar ishlab chiqish va ularga tuzatishlar kiritib borish: bozor gipotezalarini tahlil qilish, marketing 
siyosatiga tuzatishlar kiritish va tovar, ish va xizmatlarni yaxshilash, biznesdagi tendensiyalar, muammolar va 
istiqbollarni aniqlash.

Moslashuvchanlik: intervyu chog‘ida savollarga tuzatishlar kiritish, qiziqarli jihatlarini chuqurlashtirish 
imkoniyati bo‘lib, bu yangi mahsulotlarni yoki bozor gipotezalarini (CustDev) tadqiq qilishda o‘ta muhimdir.

CustDev (Customer Development) – bu yangi mahsulot yoki xizmatni yaratishda mijozlar bilan to‘g‘ridan-
to‘g‘ri suhbatlashib, ularning haqiqiy ehtiyojlari, muammolari va istaklarini o‘rganishga qaratilgan metodika 
bo‘lib, bu yordamida biznes g‘oyalarni bozor talabiga moslashtirish va xatarlarni kamaytirish mumkin. Asosan, 
bu jarayonda potensial mijozlar bilan chuqur intervyular o‘tkaziladi, ularning fikr-mulohazalari to‘planadi va shu 
asosida mahsulot takomillashtiriladi.

Yangi mahsulotlarni o‘rganish: tovarlar bozorga olib chiqilishidan oldin, ularning kuchli va zaif tomonlarini 
aniqlash uchun namunalari maqsadli auditoriya (MA) oldida o‘rganiladi.

Maqsadli auditoriya – bu atama umumiy belgilari bo‘yicha birlashgan yoki qandaydir maqsad va vazifalar 
yo‘lida birlashgan odamlar guruhini nomlash uchun marketing yoki reklamada qo‘llaniladi.

Iqtisodiy tadqiqotlarda intervyu oʻtkazish turlari:
Intervyu olish (ogʻzaki soʻrov oʻtkazish)ning muammoli jihatlari S.A. Belanovskiyning ilmiy asarlarida 

batafsil yoritilgan3. Uning fikriga ko‘ra, iqtisodiy intervyu shaklga keltirilgan yoki oddiy erkin ko‘rinishda 
o‘tkazilishi mumkin. Axborotlarni to‘plashning ushbu usullaridan har birida o‘zining afzalliklari va kamchiliklari 
mavjud. Shaklga keltirilgan (standartlashtirilgan) iqtisodiy intervyu olingan birlamchi iqtisodiy axborotlar 
to‘plamiga statistik usullar yordamida ishlov berish va matematik modellar tuzishda foydalanish uchun yaroqli 
shaklga keltirilgan ma’lumotlarni olishga imkon beradi. Erkin (standartlashtirilmagan) tarzdagi iqtisodiy intervyu 
vositasida esa “jonliroq” va “hissiyotli” iqtisodiy ma’lumotlar to‘planib, keyinchalik ularga sifatli ishlov beriladi. 
Umuman, intervyuning har ikkala turi ham tadqiqotchi-iqtisodchi tomonidan o‘zining ilmiy ishida aniq maqsad 
shakllantirilib, intervyu eng samarali usul bilan o‘tkazilganida natijador bo‘lishi mumkin.

Iqtisodiy tadqiqotlarda so‘rov o‘tkazishning shakllaridan yana biri – bu anketa. Avvalo, anketa 
tushunchasining lug‘aviy ma’nosiga to‘xtalsak, «Anketa [fr. enquete – surishtirish, xabar, ma’lumot olish]» 

1	  Muallif ishlanmasi
2	  Oʻzbekiston milliy ensiklopediyasi. 4-jild. T.: “Oʻzbekiston milliy ensiklopediyasi” Davlat ilmiy nashriyoti, 2004. -B. 180. (– 704 b.)
3	  https://socioline.ru/pages/belanovskijmetod-intervyu-v-issledovaniyah-ekonomicheskih-protsessov

– tegishli ma’lumot olish, to‘plash uchun belgilangan so‘roq varaqasi, so‘rovnoma. So‘roq (savol) orqali 
to‘plangan ma’lumotlar, shunday yo‘l bilan ma’lumotlar to‘plash4. Ushbu tushunchani iqtisodiy tadqiqotlar 
metodi sifatida batafsilroq tavsiflashga o‘tsak, anketa o‘tkazish bu, avvalo, ijtimoiy-iqtisodiy so‘rov metodi 
sifatida tadqiqotchining u yoki bu savollariga respondent(lar) tomonidan javoblarni maxsus anketa varaqasini 
to‘ldirish yo‘li bilan olish tushuniladi. Ushbu savollarning barchasi o‘zaro maxsus ichki birlik (yaxlitlik)da va 
muvofiqlikda bo‘lib, buning natijasida barcha savollar to‘plami tahlil qilinib, tadqiqotchi ishchi gipoteza tuzish 
uchun iqtisodiy axborotlar bazasiga ega bo‘ladi.

Empirik iqtisodiy tadqiqotlar metodi sifatida anketa so‘rovida respondent bilan shaklga solingan suhbat 
o‘tkazilib, bunda respondent anketadagi o‘zaro bog‘liq savollarga javob berish orqali tadqiqotchini qiziqtiradigan 
iqtisodiy ma’lumotlarni taqdim etadi.

Anketa so‘rovi metodining mohiyati quyidagi xususiyatlari orqali namoyon bo‘ladi:
•	 Verbal-kommunikativ xususiyatga egaligi: o‘zaro ta’sir savollar va javoblar orqali sodir bo‘ladi.
•	 Axborotlarni to‘plash: asosiy maqsadi – respondentlarning bilimini sinash emas, balki ulardan 

ma’lumotlar olish.
•	 Ommaviy o‘tkaziladi: qisqa muddat ichida katta miqdordagi odamlarni qamrab olish mumkin.
Anketa so‘rovi metodi quyidagi mezonlar bo‘yicha turkumlanadi:
1.	 O‘tkazish usuli bo‘yicha: tarqatma material yordamida, pochta orqali, OAV orqali, onlayn (internet-

so‘rov).
2.	 O‘tkazish joyi bo‘yicha: ko‘chada, uyda, ta’lim tashkilotida, maqsadli auditoriyada.
3.	 Savollar turlari bo‘yicha: a) yopiq savollar: taklif qilingan variantlardan tanlab olinadi; b) ochiq savollar: 

erkin shaklda javob beriladi; v) aralash savollar: savollar kombinatsiyalanadi.
Anketa so‘rovi o‘tkazishning intervyu olish (og‘zaki so‘rov)dan farqi, u hamisha shaklga solingan holda 

bo‘lib, unda foydalaniladigan savollarning aksariyat qismi va turlari “yopiq”, ya’ni savollar oldindan ko‘zda 
tutilgan javoblardan birini taxmin qiladi. Shuningdek, anketa so‘rovlarining katta qismi anonim va tadqiqotchi 
bevosita ishtirok etmasdan o‘tkaziladi.

Anketa so‘rovi metodining mazmun-mohiyati va turkumlanishidan kelib chiqib, uning tuzilmasini 
quyidagicha taqdim etish mumkin (1-jadval).

Anketa soʻrovini oʻtkazishning asosiy prinsiplari V.A. Yadov5 tomonidan shakllantirilgan boʻlib, ularni 
quyidagicha tahrirda iqtisodiy tadqiqotlarga moslashtirgan holda taqdim etamiz:

•	 so‘rovnoma varaqasi respondentlarning psixologiyasini hisobga olgan holda shakllantiriladi;
•	 respondentlarning iqtisodiy madaniyati va amaliy xo‘jalik yuritish tajribalari hisobga olinadi;
•	 xususiy savollar umumiy savollardan oldin keltirilishi zarur;
•	 so‘rovnoma varaqasidagi savollarning mazmuni bo‘yicha turkumlangan bo‘limlari bir xil (teng) hajmda 

bo‘lishi lozim;
•	 so‘rovnoma varaqasidagi savollar ro‘yxatining boshida respondentning faoliyati bilan bog‘liq sodda 

savollar, so‘ngra murakkabroq “motivatsion”, undan keyin yana soddaroq, oxirida bir qancha eng murakkab 
savollar va nihoyat, eng oxirida respondent to‘g‘risidagi ma’lumotlar keltirilishi maqsadga muvofiq (1-jadval).

1-jadval. Anketa soʻrovining tarkibiy tuzilmasi (namuna)6

Tarkibi Mazmuni

Kirish
Anketa soʻrovini kim va nima uchun oʻtkazadi, toʻplangan maʼlumotlardan qanday 
foydalaniladi, anonimlik kafolatlanishi, toʻldirish boʻyicha yoʻriqnoma berish, anketani 
qaytarish usuli, hamkorlik uchun minnatdorlik bildirish.

Asosiy qismi: 
a) Kirish savollari

Respondentni qiziqtirish uchun, uning jarayonga kirishini osonlashtirish uchun hodisalar 
va faktlardan iborat savollar

b) Asosiy 
savollari

Respondent faoliyatining oʻta muhim sohalari bilan bogʻliq eng oʻtkir va nozik; shaklan 
murakkab; ochiq savollar 

v) Yakunlovchi savollari Nisbatan oson, respondentni charchatib qoʻymaydigan savollar

Respondent haqida 
maʼlumotlar

Respondentning ijtimoiy maqomi toʻgʻrisidagi savollar: yoshi, kasbi, ish staji, lavozimi, 
maʼlumoti va boshqalar.

Ishtiroki uchun minnatdorlik Anketa savollariga xolisona va toʻgʻri javob berganingiz uchun minnatdorlik bildiramiz

4	 Oʻzbek tilining izohli lugʻati: -T.: “Oʻzbekiston milliy ensiklopediyasi” Davlat ilmiy nashriyoti, 2006. I-jild. - B.86.
5	 Yadov V.A. Strategiya sotsiologicheskogo issledovaniya. Opisaniye, obyasneniye, ponimaniye sotsialnoy realnosti. – M.: Dobrosovest, 

2000, - S. 263-265.
6	 Muallif ishlanmasi

Shuningdek, iqtisodiy tadqiqotlar uchun anketaning savollarini quyidagi turlarga bo‘lish mumkin:
Yopiq savollar: savollarga javoblarning tayyor variantlari beriladi (bittasini yoki bir nechtasini tanlash 

mumkin);
Ochiq savollar: javobni respondentning o‘zi shakllantiradi;
Yarim yopiq savollar: savollarga javoblarning tayyor variantlari va respondentning “o‘z varianti” uchun o‘rin 

beriladi;
Shkalali savollar: shkala bo‘yicha (masalan, 1 dan 10 gacha) belgilanadi.
Anketa so‘rovi o‘tkazish shakllari bo‘yicha quyidagi turlarga bo‘linadi:
Bevosita: anketa blankalari tadqiqotchi tomonidan tarqatiladi.
Bilvosita: pochta orqali tarqatiladi yoki onlayn so‘rov o‘tkaziladi (Google Forms, Survey Monkey).
Iqtisodiy intervyu shaklida so‘rov o‘tkazish metodini yana quyidagi turlarga bo‘lish va qo‘llash mumkin:
•	 Chuqurlashtirilgan intervyular (CustDev): yangi tovarlar to‘g‘risidagi gipotezalarni tekshirish va ularga 

iste’molchilarning talablarini aniqlash uchun o‘tkaziladi.
•	 Axborot-tahlil intervyulari: bozor jarayonlarini tahlil qilish uchun ma’lumotlarni to‘plash va qarorlar qabul 

qilish maqsadida o‘tkaziladi.
•	 Ekspert intervyulari: biron-bir soha to‘g‘risida maxsus bilimlarni egallash uchun professional 

mutaxassislar bilan o‘tkaziladigan suhbatlar.
Iqtisodiy tadqiqotlarda intervyu o‘tkazish xususiyatlari:
Aniq maqsadga qaratilganligi: aniq maqsad, tuzilmaga solingan reja va savollar ro‘yxati, ammo ular 

savollarga to‘laroq javoblar olish maqsadida o‘zgartirilishi mumkin.
Yozib borish: intervyu natijalarini keyinchalik tahlil qilish uchun yozib borish (qog‘ozga yoki diktofonga) 

shart.
Muloqot madaniyati: intervyuyer (tadqiqotchi) respondentning ishonchiga kira olishi va kompetentlilik 

darajasini aniqlay olishi.
So‘nggi yillarda iqtisodiy tadqiqotlarda anketa o‘tkazish mikro va makroiqtisodiy jarayonlarni tahlil qilish 

uchun birlamchi ma’lumotlarni to‘plashda (field research) asosiy metodlardan biriga aylanmoqda.
Anketa so‘rovi empirik tadqiqot metodi sifatida asosan iqtisodiyotning quyidagi sohalarida ko‘proq qo‘llaniladi: 

Marketing tadqiqotlari sohasida bozordagi talabni o‘rganish, iste’molchilar xulq-atvori va nimalarni afzal 
ko‘rishlari, brendning taniqliligi va bozorning segmentlashuvi va hokazolarni tadqiq qilishda foydalaniladi.

HR-menedjment va mehnat iqtisodiyoti sohalarida xodimlarning ishidan qoniqishlarini baholash, kadrlar 
yetishmasligini aniqlash va iqtisodiyotning kelgusi yilda mutaxassislarga bo‘lgan ehtiyojini prognozlash uchun 
qo‘llaniladi.

HR-menedjment (Human Resources Management) – bu korxonaning biznes-maqsadlariga erishishi 
uchun xodimlarini boshqarish, jumladan izlash, yollash, moslashtirish, o‘rgatish, rag‘batlantirish va korporativ 
madaniyatni shakllantirish bo‘yicha inson resurslaridan samarali foydalanishga yo‘naltirilgan strategik va amaliy 
tadbirlar majmuyi.

Innovatsion tahlil sohasida anketa so‘rovi korxonalarning innovatsion faolligining ekspress-tahlil metodi 
sifatida qo‘llaniladi.

Makroiqtisodiy prognozlash sohasida YAIM, inflyatsiya va ish faolligining kutilayotgan o‘sishini baholash 
uchun (CEO Survey 2026) rahbarlar orasida so‘rov o‘tkazish maqsadida amalga oshiriladi.

Iqtisodiy tadqiqotlarda anketa so‘rovi metodining xususiyatlari:
1.	 Raqamlashtirish (Online Surveys): so‘rovlarning juda katta qismi maxsus platformalar orqali (WebAsk, 

Survio va b.) o‘tkazilib, xarajatlarni kamaytirish va ma’lumotlar to‘plashni tezlashtirishga erishiladi.
2.	 Resurslar tejalishi: ushbu metod kam xarajat qilingan holda minglab respondentlarni qamrab olish 

imkoniyati bilan qimmatli bo‘lib, qattiq raqobat sharoitida biznes uchun o‘ta muhim ahamiyat kasb etadi.
3.	 Ma’lumotlar tahlili: olingan natijalar miqdor ko‘rsatkichlarini tahlil qilish, ekonometrik modellar tuzish va 

iqtisodiy hisobotlarda grafik tasvirlash uchun asos bo‘lib xizmat qiladi.

X U L O S A  V A  T A K L I F L A R
Iqtisodiyotda empirik tadqiqotlar metodi sifatida so‘rov o‘tkazishning asosiy ikkita turi bo‘lib, ular iqtisodiy 

intervyu va iqtisodiy anketa shakllarida amalga oshiriladi.
Anketa so‘rovi katta guruhni tashkil etuvchi odamlarning fikrlarini, nimalarni afzal ko‘rishlarini, xulq-

atvorlarini yoki demografik ma’lumotlarini o‘rganish uchun oldindan tayyorlangan savolnoma (anketa) asosida 
respondentlarning og‘zaki yoki yozma javoblari orqali axborotlarni to‘plashdan iborat tadqiqot metodi bo‘lib, 
yuqori darajada standartlashgan va anonim bo‘lgan miqdor va sifat ma’lumotlarni, asosan, zamonaviy onlayn 
instrumentlar yordamida olishga yordam beradi. Bu metod keng ommani qamrab olishni ta’minlaydi, samarali va 
tejamli bo‘lib, so‘rov o‘tkazuvchining jarayonga ta’sirini kamaytiradi va natijalarini matematik-statistik metodlar 
yordamida tahlil qilishga imkon beradi.

Iqtisodiy tadqiqotlarda so‘rov metodining intervyu (suhbat tarzidagi so‘rov) shakli – bu tadqiqotchining 
respondent bilan bevosita suhbatlashuvi orqali birlamchi ma’lumotlarni to‘plash metodi bo‘lib, statistikada mavjud 
bo‘lmagan eksklyuziv axborotlarni olish, ularning mazmun-mohiyatini tushunish, shuningdek iste’molchilar 
xulq-atvorlarini, biznes strategiyalarini va bozor tendensiyalarini o‘rganish imkonini beradi. So‘rovning bu shakli 
metod sifatida odamlarning tovar, ish va xizmatlarni qanday qabul qilishlarini, qanday muammolari borligini va 
nimani o‘zgartirishni xohlayotganliklarini tushunishga yordam beradi.

Empirik iqtisodiy tadqiqotlarda intervyu olish va anketa so‘rovlari o‘tkazish, agar ular malakali tashkil etilsa 
va sifatli o‘tkazilsa, ishonchli hamda aniq empirik baza shakllantirishga yordam beradi. Hozirgi vaqtda xilma-xil 
iqtisodiy axborotlarni to‘plash uchun intervyu olish va anketa so‘rovlari o‘tkazish metodlari keng qo‘llanilmayapti. 
Yana xulosa o‘rnida alohida ta’kidlash joizki, iqtisodiyot ilmiga qadam qo‘yayotgan yoshlarning ijtimoiy-iqtisodiy 
tadqiqotlar o‘tkazish ko‘nikmalarini orttirishi, fikrimizcha, bakalavr darajasidagi tahsildan boshlanishi zarur.

FOYDALANILGAN ADABIYOTLAR ROʻYXATI:

